
RÉAMHRÁ 
Déanann Cigireacht na Roinne Oideachais agus Scileanna meastóireacht ar cháilíocht an 
tsoláthair oideachais i líon áirithe de chúrsaí a sholáthraíonn coláistí Gaeilge gach bliain thar 
ceann na Roinne Ealaíon, Oidhreachta, Gnóthaí Réigiúnach, Tuaithe agus Gaeltachta. 
Eascraíonn an tuairisc ar an gcúrsa Gaeilge seo as breathnóíreacht ar theagasc, foghlaim 
agus imeachtaí cultúrtha, as idirghníomhú le scoláirí agus comhphlé leis an mbainistíocht, 
agus as iniúchadh ar cháipéisíocht ábhartha. 
 

ACHOIMRE AR CHINNTÍ AGUS MOLTAÍ LE hAGHAIDH TUILLEADH FORBARTHA 
 
Príomhchinntí 
 

• Bhí cáilíocht an teagaisc agus na foghlama go maith ar an iomlán.  

• Bhí cáilíocht na bainistíochta agus na ceannaireachta go maith, le tús áite tugtha do 
shábháilteacht agus leas na scoláirí. 

• Bhí cáilíocht na pleanála agus na féinmheastóireachta, ar bhonn uile-choláiste agus ar 
bhonn an oide aonair, go maith.  

• Bhí iarracht mhaith déanta na moltaí ó mheastóireachtaí a rinneadh roimhe seo a chur i 
bhfeidhm.  

 
Príomh-mholtaí 
 

• Moltar níos mó béime a leagan ar mhúineadh nathanna cainte bunúsacha i rith na 
ranganna maidine.  

• Moltar níos mó iarrachta a dhéanamh leis na scoláirí ar fhíorbheagán Gaeilge a mhealladh 
chun cainte agus chun foghlama.  

• Moltar athbhreithniú a dhéanamh ar dháileadh na ranganna chun a chinntiú go bhfuil na 
háiseanna is cuí curtha ar fáil, mar shampla troscán atá feiliúnach d’aois agus do mhéid 
fhisiciúil na scoláirí.  

 
 
1. CÁILÍOCHT AN TEAGAISC AGUS NA FOGHLAMA  

• Bhí cáilíocht an teagaisc agus na foghlama go maith ar an iomlán. Bhreathnaigh na cigirí 
ar sé cheacht idir dhá shuíomh an choláiste. Sonraíodh gnéithe dearfacha i dteagasc na 
múinteoirí uile ar a rinneadh cigireacht. Bhí na múinteoirí ullamh le haghaidh teagaisc, 
le nótaí ceachta soiléire curtha ar fáil ar an méid a bhí le múineadh.  

 

• Bhí scileanna bainistíochta ranga éifeachtacha ag na múinteoirí i ngach seomra ranga ar 
a rinneadh cuairt. Bhí dea-chaidreamh le sonrú idir scoláirí agus oidí. Chabhraigh an 
caidreamh seo leis an bhfoghlaim a mhéadú.  

 

• Bhain na múinteoirí úsáid as go leor modhanna múinte éifeachtachta i rith na 
gceachtanna éagsúla. D’éirigh leo a chinntiú go raibh na scoláirí rannpháirteach sna 
ceachtanna. Bhí na ceachtanna go léir curtha i láthair i mbealach dearfach 
taitneamhach.  

 

 

• Bhí scileanna cumarsáide maithe ag gach múinteoir. Bhí siad in ann ábhar an cheachta a 
chur i láthair agus a mhíniú go soiléir. Moltar, áfach, tuilleadh iarrachta a dhéanamh na 
scoláirí a mhealladh chun cumarsáide iad féin.  

• D’oibrigh na scoláirí i mbeirteanna go fiúntach i gcuid de na ranganna. Chun níos mó 
deiseanna labhartha a chur ar fáil do na scoláirí, b’fhiú cleachtaí i mbeirteanna nó grúpaí 
beaga mar seo a chruthú mar chuid lárnach de cheachtanna.  

 

• I gcuid bheag de chásanna, leagadh an iomarca béime ar churaclam na 
hardteistiméireachta a mhúineadh. Mar shampla, breathnaíodh ar cheacht filíochta a bhí 
dírithe go hiomlán ar dhánta na n-ardteistiméireachta. Moltar an cleachtas seo a laghdú 
ar mhaithe le scileanna cumarsáide agus saibhreas teanga na scoláirí sa Ghaeilge a 
fhorbairt. 

 

• Shroich an chuid is mó de na scoláirí caighdeán maith i leith na teanga. D’fhoghlaim na 
scoláirí le dearcadh dearfach acu, agus iad siúd le cuid mhaith Gaeilge cheana féin, go 
leor sa bhreis ar an gcúrsa seo. Tá ardmholadh tuillte don choláiste as an éacht seo.  

 

• É sin sroichte, áfach, b’fhiú anois smaoineamh ar bhealaí chun na scoláirí ar bheagán 
Gaeilge a spreagadh chun cainte agus grá don teanga a chothú níos mó iontu siúd le 
heaspa suime. Chabhródh níos mó béime ar mhúineadh agus cleachtadh rialta frásaí 
bunúsacha, mar shampla beannachtaí agus sonraí pearsanta, leis an sprioc seo a bhaint 
amach.  

 

2. CÁILÍOCHT EISPÉIREAS NA SCOLÁIRÍ AR THEANGA AGUS CULTÚR NA GAEILGE 

• Bhí cáilíocht eispéireas na scoláirí ar theanga agus cultúr na Gaeilge go maith. Taobh 
amuigh de na ceachtanna foirmiúla maidine, mar shampla, leag foireann an chúrsa 
Gaeilge i gcomhpháirt le muintir na háite mórthimpeall béim ar eispéireas saibhir ar 
theanga agus cultúr na Gaeilge a sholáthair do na scoláirí uile.  

 

• Fiú amháin dóibh siúd ar bheagán Gaeilge agus iad ag tosú ar an gcúrsa, fuair siad 
eispéireas fiúntach ar chultúr na Gaeilge agus ar chultúr an cheantair Ghaeltachta seo. 
Chualathas an Ghaeilge á labhairt mar theanga bheo le linn na cuairte cigireachta.  

 

• Ar lá na cigireachta, eagraíodh na himeachtaí iarnóna cois trá. Bhain ord agus eagar leis 
na gníomhaíochtaí agus sonraíodh go ndearnadh feitheoireacht oiriúnach ar na scoláirí. 
Bhí Gaeilge in úsáid ag na scoláirí uile agus iad i mbun na n-imeachtaí taitneamhacha 
éagsúla. 

 

3. CÁILÍOCHT NA CEANNAIREACHTA AGUS NA BAINISTÍOCHTA 

• Bhí cáilíocht na ceannaireachta agus na bainistíochta don chúrsa go maith, le gnéithe den 
bhainistíocht agus ceannaireacht an-mhaith. Mar shampla, bhí sé soiléir gur thug 
bainisteoirí an chúrsa tús áite do chúram na scoláirí. Chomh maith le sin, bhí fonn ar 
bhainisteoirí an choláiste feabhsúcháin a chur i gcrích chun eispéireas agus gnóthachtáil 
na scoláirí uile sa Ghaeilge a mhéadú. 

 

• Deimhníodh go raibh plean an choláiste don chúrsa Gaeilge ar fáil. Go sonrach, bhí 
cáilíocht phlean an choláiste go maith. Bhí an plean leagtha amach go soiléir, leis an 
mbéim cheart ar scileanna teanga na scoláirí a fheabhsú.  

 

• Bhí bainistíocht ar áiseanna agus acmhainní don chúrsa go maith. Bhí an dá shuíomh ina 
raibh ranganna maidine ar siúl feiliúnach don obair. Bhí cuid de na bínsí i bhfoirgneamh 
amháin, áfach, réasúnta teoranta do mhéid fhisiciúil chuid de na scoláirí. Moltar 
athbhreithniú a dhéanamh ar úsáid an troscáin thar na suímh fhoghlama uile agus a 
chinntiú go bhfuil na cathaoireacha agus na boird is oiriúnaí ar fáil do na scoláirí de réir 
mar a n-oireann dá n-aoiseanna.    

•••• Thug údaráis an chúrsa Gaeilge deimhniú go bhfuil glactha go foirmiúil ag coiste stiúrtha 
an choláiste le polasaí maidir le caomhnú leanaí, faoi mar a éilíonn na forálacha i Tús Áite 
do Leanaí: Treoir Náisiúnta um Chosaint agus Leas Leanaí (An Roinn Leanaí agus Gnóthaí 
Óige 2011), agus go bhfuil cleachtas an chúrsa Gaeilge ag teacht lena n-éilítear faoi Tús 
Áite do Leanaí: Treoir Náisiúnta um Chosaint agus Leas Leanaí (An Roinn Leanaí agus 
Gnóthaí Óige 2011) 

 

•••• Deimhníodh go raibh cóip den ráiteas sláintíochta agus slándála, cód iompraíochta agus 
polasaí frithbhulaíochta ar fáil. Bhí oifigeach sláinteachais agus slándála cláraithe i bplean 
an choláiste don chúrsa Gaeilge. 

 

•••• Bhí forás maith le sonrú i gcur i bhfeidhm na moltaí sna meastóireachtaí a rinneadh ar an 
gcoláiste cheana. Mar shampla, bhí cur chuige comónta i bpleanáil agus ullmhúchán na 
múinteoirí curtha i gcleachtas. Le timpeallacht agus éispéireas foghlama a fheabhsú, bhí 
iarracht mhaith déanta ag formhór na múinteoirí níos mó úsáide a bhaint as 
teicneolaíocht, faisnéise agus cumarsáide (TFC) sna ceachtanna maidine. Sonraíodh go 
gcoinnítear taifead scríofa ar chruinnithe athbhreithnithe le tréimhse anuas.  

 
 
                                     _______________________________________ 
 
 
 
Tugadh deis do choiste stiúrtha an choláiste Gaeilge a thuairim a léiriú ar thorthaí agus ar 
mholtaí na tuairisce i scríbhinn; ní bhfuarthas freagra ón gcoiste stiúrtha. 

